HAK SUAMI ISTERI DALAM RUMAH TANGGA

Rumah tangga itu tersusun dari suami isteri kerana tidak dinamakan rumahtangga

yang sempurna kalau belum ada keduanya, dan sekarang semaklah kupasan mengenai haknya

masing-masing — P.

Bermacam-macam orang umpamakan rumah tangga. Ada yang katakan

dia sebagai masyarakat kecil yang daripadanya tersusun
masyarakat besar. Ada yang berkata, dia sebagai rumah
sekolah, ibu bapa menjadi gurunya dan anak-anak

menjadi murid-muridnya. Ada pula yang berkata, rumahtangga
itu sebagai satu kerajaan kecil bagi menciptakan kerajaan besar.

Semua perbandingan itu boleh jadi, menurut gerak
dan kepandaian pengemudi dan pemimpinnya. Kalau suami
isteri bersemangat pergerakan, maka rumahtangga itu
sebagai masyarakat. Kalau mereka bersemangat guru,
nescaya rumahtangga itu sebagai sekolah, dan kalau
mereka bersemangat bangsawan maka rumahtangga itu sebagai
kerajaan kecil.

Kita tidak mahu menyentuh semua perbandingan itu.
Bagi kita, rumahtangga itu ialah satu tempat bagi
menciptakan segala jenis keadaan manusia. Adakalanya
terbit dari rumahtangga itu manusia yang jahat-jahat
buas dan kejam. Adakalanya menzahirkan alim ulama,
dan adakalanya mengeluarkan pujangga dan pahlawan
ulung, dan ada pula yang lain-lainnya.

Kalau kita umpamakan sekolah, masakan rumah
sekolah mengajarkan kejahatan, demikian juga kalau
dikatakan sebagai masyarakat dan sebagai kerajaan.

Semua jenis keadaan manusia yang akan terbit dari
rumahtangga itu tidak dapat diagak-agak dan dikira-kirakan

lebih dahulu. Sebab adakalanya sebuah rumahtangga yang

tersusun dari orang baik dan dihormati,
menerbitkan seorang manusia yang jahat-jahat buas dan kejam.
Dan dari rumahtangga yang tidak teratur, menerbitkan
seorang pujangga dan pahlawan besar. Ini bertali dengan
didikan dan iradah Tuhan. Tetapi sebab yang
kedua lebih kuat dari yang pertama.

Rumahtangga itu tersusun dari suami isteri,
kerana tidak dinamakan rumahtangga yang sempurna kalau
belum ada keduanya. Suami isteri dalam rumahtangga
itu bermacam-macam keadaannya, ada yang berkeadaan sebagai halnya
kucing dan anjing, setiap waktu bertengkar, berkelahi
dan pukul memukul.

Inilah yang dikatakan rumahtangga yang kucar kacir
dan tidak aman, tiap-tiap pihak tidak mengetahui hak
dan kewajipan menjadi pengisi rumahtangga. Adapun
yang menjadi sebagai rumah kubur sunyi senyap, si
isteri tidak menghiraukan kepentingan suaminya hinggakan
perkara makan minum, pakaian dan sebagainya. Suami
demikian juga. Pendeknya masing-masing mementingkan diri
sendiri, pertaliannya hampir tidak ada, laksana seorang
mayat tidak berhubungan langsung dengan mayat lain. Ada
juga rumahtangga yang seakan-akan pasar tempat berjual
beli. Suami menghitung benar wang keluar masuk,
satu sen tak mahu dilebihkan, tetapi kalau kurang,
ia pura-pura tidak tahu. Isteri pula tidak menimbang
rasa, lalu memeras wang suaminya, supaya ia

sendiri senang dan suaminya setengah mati. Tetapi banyak

pula suami isteri dirumahtangga sebagai seorang
sahabat yang setia kepada sahabatnya yang dikasihi, sama-sama

bertenaga, sama-sama berikhtiar mengamankan rumahtangganya.

Bagi mewujudkan rumahtangga yang aman tenteram
seperti yang disebutkan tadi, Allah Azza Wa Jalla telah mengingatkan
manusia yang hendak atau yang sudah berumahtangga akan hak
dan kewajipan masing-masing, yang apabila dikerjakan nescaya

tercapailah maksud berumahtangga yang sebaik-baiknya.

Firman-Nya: Walahunna mithlu al-ladhi alayhunna bi al-ma ‘riifi
wa li al-rijali alayhunna darajah. Ertinya: “Dan perempuan-perempuan itu
ada mempunyai hak setimbang dengan hak lelaki terhadap
mereka, dengan cara yang baik, tetapi lelaki ada mempunyai

darjah — kekuasaan — atas perempuan-perempuan.”

Bagi menghuraikan ayat ini, mustahak diketahui
lebih dahulu apa yang dikatakan hak perempuan dan mana
yang dikatakan hak lelaki, demikian pula tentang kewajipan

masing-masing.

Perempuan ada mempunyai hak dan kewajipan. Hak
yang dapat ia tuntut dari suaminya apabila tidak
diberikan, dan kewajipan yang mesti ia tunaikan
terhadap suaminya. Suami pun demikian, ia ada
mempunyai hak dapat ia tuntut dari isterinya dan ada
mempunyai kewajipan yang mesti ia tunaikan terhadap

isterinya.

Dalam pada itu, si suami ada mempunyai darjah
kekuasaan atas isterinya, bukan hak kuasa sebagai
seorang tuan terhadap hambanya, atau sebagai seorang

penggaji terhadap orang gajinya. Bukan pula bererti

si suami boleh berbuat sesuka-sukanya terhadap

isterinya. Bahkan kalau dilihat dari segi didikan

kekuasaan yang diberikan kepada suami itu bukanlah

perkara kecil tetapi perkara yang lebih berat dari amanah

Allah kepada guru-guru terhadap murid-muridnya, pemimpin terhadap
pengikutnya, dan raja terhadap rakyatnya.

Guru yang tidak cekap mendidik murid-muridnya
dikatakan dia tidak menjalankan kewajipan dan tidak
memberikan hak murid dengan semestinya, pemimpin dan raja
demikian juga terhadap pengikut dan rakyat.

Jadi, adanya kekuasaan itu ialah kerana si
suami hanya berkelebihan memberi nafkah, menjaga segi
apa yang membahayakan isterinya. Darjah ini bukan ringan
diterima oleh lelaki, kerana apabila ia tidak tahu
bagaimana menunaikan kewajipan dan menjaga kekuasaan
yang diberikan kepadanya itu, kerap kali si isteri berani
kepadanya dan seakan-akan ia yang berkuasa atau suaminya.

Yang terutama diketahui oleh suami isteri dalam
soal hak dan kewajipan, ialah tiap-tiap seorang
ada mempunyai hak dan kewajipan yang sama-sama wajib
menunaikannya. Sangatlah kelirunya suami yang selalu menyuruh
isteri berhias berdandan rapi-rapi padahal dia
sendiri tidak pula begitu. Sebaliknya, amatlah salahnya
si isteri yang selalu suka ditunaikan belanja dan
keperluannya, padahal dia sendiri tidak membela
suaminya lebih-lebih lagi tentang menjaga pakaian dan makan
minumnya.

Jelasnya, tiap-tiap pihak mesti mengenali kedudukannya
yang sebenar ketika hendak menuntut hak dan menjalankan
kewajipannya

-Dari “al-Lisan”



